
河中鸛鵲樓集序

作者：李翰　唐

本作品收錄於《全唐文/卷0430》

後周大冢宰宇文護軍鎮河外之地，築為層樓。遐標碧空，影倒洪流，二百餘載，獨立乎

中州。以其佳氣在下，代為勝槩，四方雋秀有登者，悠然遠心，如思龍門，若望昆侖。

河南尹趙公，受帝新命，宣風三晉，右賢好事，遊人若歸。小子承連帥之眷，列在下客。

八月天高，獲登茲樓，乃複俯視舜城，傍窺秦塞。紫氣度關而西入，黃河觸華而東彙，

龍據虎視，下臨八州。前輩暢諸，題詩上層，名播前後，山川景象，備於一言。上客有

前美原尉宇文邈、前櫟陽郡鄭鯤，文行光達。名重當時。吳興姚係、長樂馮曾、清河崔

邠，鴻筆佳什，聲聞遠方。將刷羽青天，追飛太清，相與言詩，以繼暢生之作。命予紀

事，書於前軒。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

